ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2008 ԹՎԱԿԱՆԻ ԱՊՐԻԼԻ 4-Ի ԹԻՎ 329-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ 

	
1. Ընթացիկ իրավիճակը և իրավական ակտի ընդունման անհրաժեշտությունը

Հնդկաստանի Հանրապետության քաղաքացիների համար ՀՀ մուտքի վիզայի տրամադրման կարգը ՀՀ կառավարության 2017թ. նոյեմբերի 16-ի թիվ 1435-Ն որոշմամբ դյուրացնելով՝ հնարավորություն էր ընձեռնվել ՀՀ մուտքի վիզա ստանալ նաև ՀՀ սահմանային անցակետերում, այդ թվում նաև հետագայում Հայաստանում բնակվելու և աշխատելու նպատակով, այն դեպքում, երբ Հայաստանի և Հնդկաստանի միջև բացակայում են այդ հարցերը կարգավորող համապատասխան միջազգային պայմանագրեր (այդ թվում՝ աշխատանքային միգրացիայի կամ հետընդունման մասին պայմանագրեր): Ելնելով Հայաստանի և Հնդկաստանի միջև ավանդական բարեկամական հարաբերություններից և երկու երկրների միջև միգրացիոն հարցերը միջազգային իրավունքին համապատասխան կանոնակարգելու նպատակով՝ անհրաժեշտություն է առաջացել միգրացիոն հարցերը կարգավորել առավել համապարփակ ձևով: 

2. Կարգավորման նպատակը 

Որոշման նպատակն է կանոնակարգել Հնդկաստանի Հանրապետության քաղաքացիներին մուտքի վիզայի տրամադրումը՝ տարբերակելով նախքան ժամանումը մուտքի վիզա ստանալու և ժամանումից հետո սահմանային անցակետում դրա տրամադրման դեպքերը և պայմանները՝ ապահովելով միգրացիոն հոսքերի պատշաճ կառավարումը։  

3. Նախագծի մշակման գործընթացում ներգրավված ինստիտուտները և անձինք

Նախագիծը մշակվել է ՀՀ արտաքին գործերի նախարարության կողմից: 

4. Ակնկալվող արդյունք

[bookmark: _GoBack]Որոշման արդյունքում սահմանային անցակետում մուտքի վիզայի տրամադրումը կնախատեսվի որոշակի կատեգորիայի անձանց համար՝ միաժամանակ պահպանելով Հնդկաստանի բոլոր քաղաքացիների համար հեշտացված կարգով մուտքի արտոնագիր նախապես ստանալու այլ եղանակները։ Որոշման ընդունմանը զուգահեռ հնարավոր կլինի հնդկական կողմի հետ բանակցել և կնքել աշխատանքային միգրացիայի և հետընդունման հարցերը կարգավորող միջազգային պայմանագրեր, որոնք առավել համապարփակ ձևով կկարգավորեն Հնդկաստանի Հանրապետության քաղաքացիների Հայաստանի Հանրապետության տարածքում կացությանը վերաբերող իրավահարաբերությունները:
